
„Soeda di sitoe ada jang paling baek, nona denger sadja saia poenja moeloet. Sebab ba Keksoen sendiri soeda bilang sama saia: Emot, loe misti tjarihin satoe roemah djangan di tempat rame, biar djelekan sedikit tida kanapa. la kata, ada banjak tida enak, lagi ia maloe, kaloe baroe-baroe sadja ia berbini moeda, ada banjak orang dapet taoe.“

„Mengkali ia takoet sama bininja; salah-salah nanti kaloe ini perkara kataoehan sama bininja dan bininja berkeras, nanti ia siasia sama si Soan.“

„Nona bolehnja heran, soeka pikirin begini-begitoe jang kaga misti, bikin hati djadi sangsi tida karoean. Kapan saia soeda bilang: ba Kek-soen makanja maoe berbini moeda, sebab ia tida sanggoep sama bininja jang sekarang. Sekarang tjoema kita harepin soepaja nona Soan dapet disajang. Kaloe diliat dari roepanja si nona, tentoenja ia bakalan disajang kliwat-liwat. Kaloe nona Soan soeda dapet hati, apanja jang ditakoetin lagi? Orang kata ga apa: boleh terlepas sama jang toewa, kaga boleh terlepas sama jang moeda. Nona poenja diri djoega soeda traoesa dikwatirin lagi; kaloe kata boeat menoempang senang sadja si soeda barang jang tentoe.“

„Tapi bagimana nanti dioeroesnja ini perkara? Soenggoe serebah soesa. Kaloe saia soeda dapet roemah habisnja bagimana? Masa saia bawa

